Նախագիծ

Հայաստանի Հանրապետության կառավարություն

ԱՐՁԱՆԱԳՐԱՅԻՆ ՈՐՈՇՈՒՄ

Հայաստանի Հանրապետության հեռահաղորդակցության ենթակառուցվածքը զարգացնելու վերաբաբերյալ
Հաշվի առնելով «Էլեկտրոնային հաղորդակցության մասին» Հայաստանի Հանրապետության օրենքի 1-ին հոդվածը, համաձայն որի օրենքի հիմնական նպատակներից է ռադիոհաճախականությունների տիրույթի արդյունավետ օգտագործման ապահովումը, ծառայությունների տեսականու ավելացումը և ժամանակակից տեխնոլոգիաների ներդրման խթանումը, Եվրոպական հարևանության քաղաքականության շրջանակներում ԵՄ-ՀՀ գործողությունների ծրագրի 4.6.3. կետի 4-րդ ենթակետը, համաձայն որի ՀՀ-ն պարտավորվում է անալոգ ռադիո և հեռուստատեսային հեռարձակումից անցնել թվայինի և ոլորտում առկա ստանդարտները համապատասխանեցնել Եվրոպական չափանիշներին,
նպատակ ունենալով խրախուսել արդյունավետ ներդրումները ենթակառուցվածքներում և խթանել նորարարությունը և հիմք ընդունելով «Էլեկտրոնային հաղորդակցության մասին» Հայաստանի Հանրապետության օրենքի 4-րդ և 10-րդ հոդվածները, Հայաստանի Հանրապետության կառավարությունը որոշում է.

1. Հանձնարարել Հայաստանի Հանրապետության տրանսպորտի և կապի նախարա​րին, հիմք ընդունելով «Էլեկտրոնային հաղորդակցության մասին» Հայաստանի Հանրապե​տության օրենքի 4-րդ հոդվածի, 1-ին մասի 3)-րդ կետի ա) և բ) ենթակետերը, օրենսդրությամբ սահմանված կարգով վերանայել Հայաստանի Հանրապետության հաճախականությունների բաշխումների աղյուսակը՝ հաշվի առնելով թվայնացման արդյունքում ընձեռնվող հնարա​վորությունները, և թվայնացման գործընթացի շրջանակում ազատվող հաճախականության հատվածը (այսու​հետ՝ տրամադրվող հաճախականություն) տրամադրել Հայաստանի Հանրապետության Հանրային Ծառայությունները Կարգավորող Հանձնաժողովի (այսուհետ՝ Կարգավորող) կառավարմանը:

2. Առաջարկել Կարգավորողին, հիմք ընդունելով «Էլեկտրոնային հաղորդակցության մասին» Հայաստանի Հանրապետության օրենքի 10-րդ հոդվածի դրույթները, տրամադրվող հաճախականության հատվածից 20 ՄՀց գումարային հաճախականությունների շերտի օգտագործման թույլտվության ստանալու համար անցկացնել մրցույթ՝ շարժական լայնաշերտ ինտերնետ ծառայություններ տրամադրելու նպատակով:

3. Առաջարկել Կարգավորողին, որ սույն որոշման 2-րդ կետում նշված մրցույթը կազ​մակերպվի և մրցույթի արդյունքում հաղթող ճանաչված անձին օգտագործման թույլտվությունը տրամադրվի առնվազն հետևյալ պայմաններով.

1) տրամադրող հաճախականության հատվածից 20 ՄՀց գումարային շերտի օգտագործման թույլտվության համար մրցույթի սկզբնական գին նախատեսել 6.225.000.000 (վեց միլիարդ երկու հարյուր քսանհինգ միլիոն) ՀՀ դրամ.

2) նախատեսել, որ տրամադրվող հաճախականության օգտագործման թույլտվությունը կտրամադրվի հաղթողին համապատասխան հաճախականությունների շերտը ազատվելուց անմիջապես հետո.

3) նախատեսել, որ հաղթող կազմակերպությունը տրամադրվող հաճախականու​թյան օգտագործման թույլտվության ստացման օրվանից մեկ տարվա ընթացքում կպարտավորվի ապահովել Երևան քաղաքի և հարակից հիմնական համայնքներում լայնաշերտ ինտերնետային բացօթյա ծածկույթ.

4) նախատեսել, որ հաղթող կազմակերպությունը տրամադրվող հաճախականու​թյան օգտագործման թույլտվության ստացման օրվանից երկու տարվա ընթացքում կպարտավորվի ապահովել Հայաստանի Հանրապետության միջպետական մայրուղիների, ինչպես նաև Հայաստանի Հանրապետության բնակավայրերի առնվազն 80 տոկոսում լայնաշերտ ինտերնետային բացօթյա ծածկույթը, ընդ որում նշվածը պետք է ներառի ք. Սևանի, ք. Ծաղկաձորի, ք. Ջերմուկի, ք. Դիլիջանի տարածքները, ք. Երևանը ք. Դիլիջանին, ք. Ծաղկաձորին և ք. Սևանին միացնող մայրուղիները ամբողջությամբ, ինչպես նաև ք. Երևանը ք. Ջերմուկին միացնող մայրուղու 95 տոկոսը:

5) նախատեսել, որ հաղթող կազմակերպությունը ծածկույթ ապահոված  տարածքներում իրավունք է ստանում տրամադրվող հաճախականության տիրույթի կիրառմամբ տրամադրել շարժական ձայնային կապի ծառայություններ՝ ինտերնետի միջոցով.

4. Հանձնարարել Հայաստանի Հանրապետության ֆինանսների նախարարին ապահովել համապատասխան գանձապետական հաշիվների բացումը, սույն գործարքի իրականացման համար անհրաժեշտ գումարները Հայաստանի Հանրապետության պետական բյուջե գանձման համար:
